
   Пĕррехинче Мумукпа Пĕçук тус шырама тухса кайрĕç тет. Кайсан-кайсан вĕсем вăрмана çитрĕç. Унта мулкачпа пакшана курчĕç те вĕсемпе пĕрле выляма пуçларĕç. Эх, сикеççĕ, эх чупаççĕ! Çĕнĕ тусĕсемпе пытанмалла та вылярĕç. Унтан пурте пĕрле малалла утрĕç.

Утсан-утсан кашкăр-кашамана курчĕç. Кашкăр вĕсене хăвалама руçларĕ. Аран-аран тарса хăтăлчĕç вĕт. Юрать-ха мулкачĕ хăвăрт чупать, пакши йывăç тăрăх сикме пултарать, унсăрăн Мумук тарса хăтăлаймастчĕ. Чупсан-чупсан вĕсем канма ларчĕç. Хăйсем те сисмен — çывăрса кайнă. Миçе сехет çывăрнине хăйсем те пĕлмеççĕ.

Вăрансассăн хитре хĕрачана асăрхарĕç.

— Мĕн ятлă эсĕ, хĕр пĕрчи? — ыйтрĕç вĕсем.

— Юмахпи.

— Ăçта пурăнатăн?

— Çак вăрманта пĕр хитре чечек айĕнче пурăнатăп. Тен, хăнана пырса курăр? — сĕнет хĕрача.

Юмахпи туссене хăнана илсе кайрĕ, тутлă чейпе хăналарĕ.

— Маттур, пултаратăн, — мухтарĕç ăна туссем. — Тен, эсĕ те пирĕн пата хăнана пырăн?

Юмахпи килĕшрĕ. «Çывăр, Аптраман тавраш» телепередачăна та кăмăлларĕ.

Шăпах çавăнтанпа Мумукпа Пĕçук патне кашнинчех Юмахпи килсе тăрать.

  